
sþ. 27. Tillaga til þingsályktunar [27. mál]
um endurbætur og stækkun flugvallarins í Vestmannaeyjum.

Flm.: Jóhann Jósefsson, Karl Guðjónsson.

Alþingi ályktar að fela ríkisstjórninni að láta ekki lengur dragast, að hafizt verði
handa um nauðsynlegt viðhald og umbætur til öryggis á VestmannaeyjaflugvelIi, og
að hraða svo sem unnt er stækkun vallarins.

Greinargerð.
Á síðasta þingi fluttum við, sem nú flytjum þessa tillögu, ályktunartillögur um,

að hraðað yrði framkvæmdum til stækkunar á flugvellinum í Vestmannaeyjum.
Þessar tillögur fengu ekki fullnaðarafgreiðslu, en í nefndaráliti fjárveitinganefndar,
útgefnu 6. maí 1955,segir svo meðal annars:

"Þess má vænta, að flugmálastjórnin verji af fjárveitingu til flugvallagerðar
svo miklu fé til umbóta á Vestmannaeyjaflugvelli sem unnt er, með hliðsjón af öðr-
um þörfum á þessu sviði."

Með þessum rökum lagði nefndin svo til, að málinu yrði visað til ríkisstjórnar-
innar.

Eins og sjá má af framanrituðu, var i tillögum okkar á siðasta þingi sérstök
áherzla lögð á stækkun flugvallarins, enda töldum við, að nauðsynlegt viðhald þessa
flugvallar þætti svo sjálfsagt, að ekki þyrfti sérstaka tillögu um það að flytja á
Alþingi, enda öllum kunnugt, að notkun flugvallarins í Vestmannaeyjum er mjög
mikil.

Nú hefur sú raunin á orðið, að það sem af er þessu ári hefur flugmálastjórnin
ekki einasta látið allar stækkunarframkvæmdir undir höfuð leggjast, heldur einnig
vanrækt hið nauðsynlegasta viðhald á slitlagi vallarins.

Ástand vallarins nú er því með þeim hætti, sem telja verður óviðunandi, einkum
vegna þess, að slitlag vallarins er orðið svo þunnt, að hætta getur verið á, að flug-
vélar sökkvi í við lendingu eða flugtak, og má öllum ljóst vera, hverjar afleiðingar
það getur haft. Einnig er lenging flugbrautarinnar til vesturs mjög aðkallandi, þar
eð reynslan sýnir, að austurhluti brautarinnar notast ekki að fullu við aðflug úr
austri, eins og þeim má ljóst vera, er til staðhátta þekkja.

Öllum Vestmannaeyingum og mörgum þeim, er skipti eiga við Eyjar, er ástand
Vestmannaeyjaflugvallar orðið mikið áhyggjuefni og hinn furðulegi dráttur á að-
gerðum, er tryggja hið fyllsta öryggi, fullkomið hryggðarefni.

Af þessum ástæðum teljum við flutningsmenn þessarar tillögu fyllstu ástæðu
til að leita fulltingis Alþingis um að hrinda í framkvæmd hinum bráðnauðsynlegustu
umbótum á Vestmannaeyjaflugvelli.


